
Аннотация

Заман, тормыш гомуми белем бирү мәктәпләре алдына торган саен югарырак таләпләр куя. Фән һәм техниканың тизләтелгән үсеше фәнни мәгълүматларның эзлексез арата баруы укыту процессын тагын да камилләштерүне, белем бирүнең яңа метод һәм алымнарын куллануны таләп итә. Укучыларның танып белү эшчәнлеген үстерү, проблемалы укыту, укыту- тәрбия процессын оптимизацияләү мәсьәләләре хәзерге этапта педагогик фикер усешенең төп юнәлешләре булып тора.
 Укыту эшчәнлегенең дидактик максаты укучыларга белем һәм тәрбия бирү, аларның фикерләү сәләтен үстерү. Бу – педагогиканың мәңгелек проблемасы.

   Һәр баланың дәрес материалын үзләштерү мөмкинлеге төрлечә. Бу аның табигый сәләтенә бәйле.Шуңа күрә укыту процессын  балаларның индивидуаль үзенчәлекләрен искә алып оештыру таләп ителә.Димәк, программа материалын тигез үзләштерсеннәр өчен, аларның уку эшчәнлеген оештыруның төрле шартларын булдырырга кирәк. Традицион укыту системасында нәкъ киресенчә: укыту шартлары бертөрле, ә балаларның уку нәтиҗәләре төрлечә.

  Информатизация бүгенге көндә кеше тормышының барлык өлкәләренә дә киң үтеп керде диярлек. Иҗади эшләүче укытучы беркайчан дәреслектәге күнегүләр белән генә чикләнми, ул үз укучыларының сәләтенә һәм мөмкинлек-ләренә туры килә торган биремнәрне, методик алымнарны башка дәреслек һәм кулланмалардан да сайлап ала. Укучыларның фикерләү сәләтен үстерү юллары бик күп, безгә укытучыларга бик күп эзләнергә һәм материал тупларга кирәк. 

  Дәресләрдә балаларның игътибарын, күзәтүчәнлеген, иҗади күзаллавын, логик фикер йөртүен үстерү өчен шартлар булдырырга кирәк. Шулай эшләгәндә, укучы теләсә нинди очракта да, әйтик читенрәк мәсьәләләрне чишкәндә дә югалып калмый. Билгеле, барлык балалар да бертөрле нәтиҗәгә ирешә алмый. Шуның өчен  дә бу төр күнегүләрнең  катлаулана баруы , күләме буенча да төрле булуы шарт. Дәрес җитди дә, кыен да, шатлыклы да булырга тиеш дип уйлыйм. 
   Математика дәресләрендә  укучыларга  беренче минутларда ук телдән исәпләү өчен күнегүләр һәм сораулар тәкъдим ителә. Математика дәресенең шулай тиз башлануы таркау һәм әкрен фикерләүче укучыны "уянырга" һәм керешергә мәҗбүр итә. Телдән күнегүләр эшләүне уен формасында оештыру аеруча нәтиҗәле була. Дәрестә укучыларга белем алу кызыклы булсын өчен укытуның төрле алымнары кулланыла. Балалар фикер йөртергә, исбатларга, мәсьәләләрне төрле ысуллар белән чишәргә өйрәнә. 

   Математиканы өйрәнү процессында укучыларның танып белү характерын-дагы мәсьәләләрне чишә белүләре – аларның иҗади эшчәнлекләренең чагылыш формаларының берсе. Шул ук вакытта ул укучыларның иҗади фикерләү, математик хәзерлек һәм үсеш  дәрәҗәсенә иң объектив характеристика булып тора. Укучыларның күпчелеге мәсьәләнең җавабы табылуга максатка ирешелде, мәсьәлә чишү белән эш бетте дип саныйлар.  Без, укытучылар, чишү өчен бирелгән теләсә нинди  мәсьәлә, укучының иҗади сәләтен үстерергә дә тиешлеген исендә тотарга бурычлы. Укучы мәсьәләнең җавабын таба алу белән бергә:

    - мәсьәлә чишүнең төрле методларын таба белергә;

    - шартларны үзгәртеп, җавапта булачак үзгәрешләрне алдан күрергә;

    - мәсьәлә чишү вакытында алган мәгълүматлардан башка мәсьәләләр чишкәндә кулланып булырдайларын сайлый белергә;

    - нинди дә булса мәсьәләне чишкәндә кулланылган методны мәсьәлә чишүнең яңа юлларын һәм алымнарын мөстәкыйль алымнарын эзләп табу өчен файдалана белергә;

    - өйрәнелә торган темага караган белемнәрне тагын да тирәнәйтә торган һәм системалаштыра белергә;

    - бер темага караган белемнәрне икенче темага бәйләнешле мисал һәм мәсьәләләр чишкәндә куллана белергә. 

Укучыларның иҗади танып белү эшчәнлегенең төп компонентлары ничек үсүен өйрәнү процессында мин иҗади сәләтләрне үстерүгә ярдәм итүче мәсьәләләргә аеруча игътибар бирәм. Иҗади танып белү эшчәнлегенең төп компонентларын үстерү өстендә эшләү дәвамында мин укучыларга бирелә торган мәсьәләләрне, дидактик функцияләренә карап, типларга аеру һәм аларны махсус терминнар белән билгеләү максатка ярашлы дигән нәтиҗәгә килдем. Мин аларны түбәндәге типларга аерып йөртәм: стандарт һәм стандарт булмаган мәсьәләләр, танып белү характерындагы мәсьәләләр; проблемалы һәм иҗади мәсьәләләр. 

Төрле типтагы мәсьәләләрне чишә белүләренә карап, укучыларны иҗади сәләт үсеше буенча 4 төркемгә бүлергә була.

1 нче – түбән дәрәҗә. Иҗади сәләтләре мондый дәрәҗәдәге укучылар математика белән кызыксынмыйлар. Алар гадәти чишелешле стандарт мәсьәләләрне генә чишәргә сәләтле.

2 нче – уртача дәрәҗә. Бу тип укучыларга укуның өлешчә эзләнүле методы характерлы. Стандарт булмаган чишелешле мәсьәләләрне системалы рәвевтә чишәргә тырышалар һәм кайчак уҗышка да ирешәләр. 

3 нче – югары дәрәҗә. Бу укучыларның активлыгы һәм танып белүдә мөстәкыйльлек дәрәҗәсе югары. Алар эзләнүле, танып белү характерындагы һәм проблемалы мәсьәләләрне зур кызыксыну белән чишәләр һәм уңышка ирешәләр. 

4 нче – иң югары дәрәҗә. Бу тип укучыларда иҗади эшчәнлеккә омтылыш бик көчле була. Алар мәсьәлә чишүнең берничә вариантын тәкъдим итә алалар.

Укыту процессында югары нәтиҗәләргә ирешү өчен укучыларның иҗади сәләтләрен үстерүгү юнәлтелгән биремнәрне куллану системалы рәвештә булырга һәм ул укытуны активлаштыруның башка методлары белән берлектә алып барылырга тиеш. 

Күпьеллык тәҗрибә һәм күзәтүләр укыту процессында укучыларның танып белү эшчәнлегендә ихтыяри, гамәл башкару, мотивлаштыру һәм башка компонентларның үсешенә ярдәм итүче дидактик факторларны аерып күрсәтергә мөмкинлек бирә. 

9-11 класс укучыларының иҗади эшчәнлегенә уңай йогынты ясый торган дидактик факторлар:

- яңа белемнәрнең тормышта – практикада зарурлыгын төшендерү;

- уку процессында проблеманы хәл иткәндә алынган яңалыкны ныгыту;

- укучыларның иҗади эшчәнлеген үз вакытында хуплый бару;

- укучыларга профессиональ ориентация бирү, аларны киләчәк профессияләренә бәйләнешле математик мисаллар һәм кагыйдәләр белән таныштыра бару;

- дәресләрдә һәм дәрестән тыш чараларда кызыксындыру элементларыннан файдалану.

Укучыларның танып белү эшчәнлегенең һәм иҗади сәләтләренең компонентларын үстерү буенча даими һәм максатчан эш мәктәптә гомуми  урта белем бирү, укучыларның иҗади сыйфатларын формалаштыру бурычын уңышлы хәл итәргә мөмкинлек бирә.

